
	ХАВРЫН БОРОО

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Афанасий Афанасьевич Фет 

	А. А. Фет (1820—1892) бол Оросын анхны уянгын яруу найрагчдын нэг юм. Түүний шүлгүүд нь төрөлх байгаль дэлхийнхээ ой мод, шөнийн одод, анхилуун цэцэг зэргийг магтан дуулсан байдаг. Фетийн яруу найраг хөдөлгөөн, дуу чимээгээр дүүрэн байдгаараа онцлог юм. 

	Байгаль ертөнцийн үзэсгэлэн, хүний оюун санаа, урлагийн гоо сайхан нь яруу найрагчийн итгэл найдварын бэлгэ тэмдэг байсан ажээ.

	 


Цонхны минь дэргэд ургасан...

	Цонхны минь дэргэд ургасан

	Цор ганцхан хусыг

	Жихүүн жаврын амьсгал

	Жигтэй сайхан гоёжээ. 

	 

	Урт мөчрийн үзүүр нь

	Усан үзмийнх шиг унжина. 

	Уйтгарт тэр гоёл нь

	Урам сэргээм харагдана. 

	 

	Өглөөгүүр түүнтэй тоглодог

	Үүрийн туяанд дуртай би. 

	Чимэгтэй мөчрийг нь шувууд

	Чичрүүлж хөдөлгөвөл харуусна би. 

	 

	[image: зурах, газрын зураг-г агуулсан зураг

AI-generated content may be incorrect.]

	 


Нүдээ анивчин муур хүржигнэнэ... 

	Нүдээ анивчин муур хүржигнэнэ

	Хивсэн дээр хүү үүрэглэнэ

	Нүдэх шуурга хашаанд наадна. 

	Хийсэх салхи гадаа исгэрнэ. 

	 

	«Наанаа хог хөглүүлэхээ боль

	Одоо босож тоглоомоо хураа! 

	Надад амгалан нойрсохыг ерөөгөөд

	Орондоо унт» гэж ээж нь зандарна. 

	 

	Хүүг босоход нөгөө муур

	Хүржигнэсэн хэвээр дагуулан харна. 

	Хасын цас цонхоор пүргэж

	Хаалга үүдээр шуурга исгэрнэ. 

Тэргэл саран... 

	Тэргэл саран

	Тэнгэрийн гэрэл

	Цагаан тал

	Цасан ширхэг

	Холыг зорьсон

	Чарганы мөр

	Хосгүй сайхан

	Цаанаа л дотно

Үүрээр бүсгүйг бүү сэрээ...

	Үүрээр бүсгүйг бүү сэрээ

	Үнэхээр бөх амгалан нойрсдог юм. 

	Өглөөн гэгээ дээр нь амьсгалж

	Өхөөрдөм хонхорхойтой хацар нь туяарна. 

	 

	Ханаагүй нойрны зүүд нь халуун

	Хажуулж налсан дэр нь бүлээн

	Хархан гэзэг мөрөн дээр нь

	Хага ярагдаж туузран асгарна. 

	 

	Өчигдөр орой цонхны дэргэд

	Өчнөөн удаан суусан тэр

	Өнгөлөг сарыг өдөөн наадаж

	Үүлс нүүхийг ажигласан тэр. 

	 

	Алтан гургалдайн жиргээ чангарч

	Алман сарны цэнгээн нэмэгдэхэд

	Аальхан бүсгүй улам цонхийж

	Аюулхай зүрх нь шимшрэн лугшсан юм

	 

	Үүнээс л болж хацар, цээжинд нь

	Өглөөний гэгээ бадамлаж байгаа юм. 

	Өөрөө түүнийг бүү сэрээ, бүү сэрээ... 

	Үүрээр тэр ийм амгалан нойрсдог юм! 

Аясын салхи үлээж... 

	Аясын салхи үлээж

	Алсын чимээ тасарчээ. 

	Алжаасан тал унтаж

	Аяншсан тууварчин нойрсжээ. 

	Хашаанд хэвтэх шарууд

	Хааяа нэг хивнэ. 

	Суваргалах буданг нэвтлэн

	Сувдрах одод гялалзана. 

	Өндрөөс өндөр тэнгэрт

	Өнгөлөг саран хөвнө. 

	Холдоогүй мал сүргээ

	Хоточ нохой эргэнэ. 

	Ойр ойрхон нүүх

	Үүлэн сүүдэр унана. 

	Огтхон ч чимээгүй, хөдөлгөөн ч үгүй

	Өдөр шиг саруулхан шөнө байна. 

	 

	[image: зурах, шугам зураг-г агуулсан зураг

AI-generated content may be incorrect.]

	 


Гүн зузаан ойн дунд...

	Гүн зузаан ойн дунд

	Шөнө дүлээр шуурга улина. 

	Андтайгаа би зэрэгцэн сууна

	Асах галд дархи шажигнана. 

	Улайран гэрэлтэх дэвсэг дээр

	Урт урт сүүдэр тусна. 

	Өчүүхэн ч баяр цэжинд алга

	Үүнээс ч зайлах арга алга. 

	Ганган хус ард минь чахарна. 

	Гацуурын мөчир тачигнам шатна... 

	Яав, найз минь, юу болоов хэлээч?

	Яасныгаа би өөрөө бол мэдэж байна аа! 

	 


Тэнгэрт гялалзагч оддыг ажиглан... 

	Тэнгэрт гялалзагч оддыг ажиглан

	Яаралгүй удаан зогслоо би

	Тэртээх одод, бидний хооронд

	Ямар ч юм холбоо тогтлоо. 

	 

	Юуг ч билээ... бодож л зогссон сон

	Нууцхан чуулгын нь дууг сонссон сон

	Тэртээд одод анивчиж л байсан сан

	Тэгээд оддыг хайрладаг болсон сон... 

Хөдлөх ч үгүй үүрэглэн хэвтэж...

	Хөдлөх ч үгүй үүрэглэн хэвтэж

	Хүржигнэх муур дуугаа аядаач,

	Хайрт чамайг минь үгүйд энд

	Харанхуй, хатуу л байна шүү. 

	 

	Өөрийг чинь үгүйд нөгөө л пийшин

	Өчигдрийнх шигээ цонхнууд ч хэвээр

	Өнөөх л хаалга, өнөөх л дэн

	Өөрцгүй, ахиад л шаналгаа... 

	 


ХОРИГДОЛ

	Өндөр цонхон дор

	Өтгөн халгай шуугина. 

	Өнгө ногоохон удын мөчрүүд

	Өргөн асар шиг сүүдэрлэн унжжээ. 

	 

	Хөхрөн дуниартах алсад

	Хөгжилтэй завь хөвнө. 

	Хүйтэн төмөр сараалж

	Хөрөөний ирэнд чахарна. 

	 

	Өнгөрсөн бүх л зовлон

	Өр зүрхэнд шингэнэ. 

	Эрх чөлөө, тэнгис

	Эгц урд нь гэрэлтэнэ. 

	 

	Урам зориг нэмэгдэж

	Уйтгар гуниг намджээ. 

	Чих нь чимээ анирдсаар

	Чийрэг гар нь хөрөөдсөөр. 

Нар манджээ гэдгийг...

	Нар манджээ гэдгийг

	Найз нь чамд хэлэхээр ирлээ. 

	Намуун халуун гэрлээрээ

	Навчис ивээснийг хэлэхээр ирлээ,

	 

	Шугуйн моддын нойр сэргэж

	Хамаг мөчир нь баясан амилаад

	Шувуу болгон хөхин жиргэж

	Хавартай золгосныг хэлэхээр ирлээ. 

	 

	Өчигдөр чам руу хүрч ирсэн

	Өнөөх л хүсэл хэвээр гэдгийг

	Аз жаргалтай сэтгэл минь ч гэсэн

	Ахиад л чамдаа гэж хэлэхээр ирлээ. 

	 

	Наргиан цэнгээн хаа сайгүй

	Намайг нөмөрч байна гэдгийг

	Айзам дуу минь хөвчирч гүйцсэн ч

	Аялж мэдэхгүйгээ хэлэхээр ирлээ. 

	 

	 

	 


Могойчлон мушгирах үүл шиг...

	Могойчлон мушгирах үүл шиг

	Алсад тоос босном

	Морьтой ч юм уу, явган ч хүн үү

	Ажиглан ялгаж үл болном

	Аргамаг хүлэгтэй нэгэн

	Айсуй явааг харнам

	Алс холын найз минь

	Анд намайгаа санаач! 

	 


Эргэн тойронд ...

	Эргэн тойронд

	Эрвэгэр бургас сагсайн дэлгэрч

	Анхилуун хавар

	Ахиад л далиараа дэвж сэвнэ. 

	Илч гэрэлтсэн

	Ижил үүлсийн сүрэг нүүдэллэж

	Өр зүрх минь

	Өнгөрсөн зүүдээ дахин хүснэ. 

	Харц минь

	Янз янзын зураг ажиглаад завгүй. 

	Ард олон

	Ямар нэг байр тэмдэглээд шуугилдана... 

	Ирээдүйн зөгнөл минь

	Хүсэл мөрөөдөлдөө нууцхан шатаж

	Ирэх хавар

	Хүн бүрийн сэтгэлд хүрнэ. 

	 


Үүрээр бужигнах ялаа шумуул шиг... 

	Үүрээр бужигнах ялаа шумуул шиг

	Хөөрөх жигүүрт эгшиг хурнам. 

	Үнэн дотно мөрөөдлөөсөө хагацахыг

	Өр зүрх минь үл хүснэм. 

	Өнөөдөр онгодын цэцэг

	Өргөст үүргэнийн дунд уйтгарлана

	Өнгөрч мартагдсан тэмүүлэл

	Өчигдрийн гэгээ шиг алсад байна. 

	Гэлээ ч өнгөрсөн тэр дуртгал

	Гэтэн ирж сэтгэл түгшүүлнэ... 

	Ай даа, ганц ч үггүйгээр

	Ариун сэтгэлээ илэрхийлдэг ч болоосой! 

Хаврын тэнгэр мөчрийн завсраар...

	Хаврын тэнгэр мөчрийн завсраар

	Харах нүдэнд минь халтихан үзэгдэнэ. 

	Ганган Майн голын дээгүүр

	Гялалзах алтан сүүдэр тусна. 

	 

	Алс тэртээд өнчин гал

	Аварга далдууны нөмөрт анивчина. 

	Алдран одох хийлийн эгшигт

	Аймшигт нууц дүүрэн байна. 

	 

	Элдэв хүмүүсийн шуугиан дунд

	Энэ л чимээ илүү ойлгомжтой

	Энгүй гайхамшгийн хүчээр тэр

	Энхрий бүхнийг минь зүрхнээ сануулна. 

	 

	Арилж одсон гуниг, баяр луу

	Амилж боссон дурсамж минь чавхадна. 

	Анзаарга муутайхан жингэнэх болгонд нь

	Алаг зүрх минь сэрнэ ч, хөрнө ч

	 

	Тэглээ ч гэсэн шидийн ээлжээр

	Тэр нууцхан гуниг минь одно. 

	Алгуурхан урсах Майнын дээгүүр

	Алман сарны туяа тусна. 

Харанхуй шөнийн чимээ аниргүйн дунд би...

	Харанхуй шөнийн чимээ аниргүйн дунд би

	Хардаж шивнэх үг, инээмсэглэл, хайхрамжгүй харц

	Гарын аясаар намирах өтгөн гэзгийг чинь

	Нэг мартаж, нэг санаж тун ч удах вий. 

	Хэнд ч үзэгдэлгүй цор ганцаар амьсгалаа давчдуулан

	Хэтэрхий гомдож ичсэндээ болоод царайгаа улайлган

	Хэлж ярьсан үгнээс чинь, үгүйдээ ганц

	Хэний ч санаанд оромгүй дүр төрхийг эрнэ вий. 

	Үл ялиг ичингүйрэн өгүүлж ярьсан үгээ

	Үглэн хэлж, засан залруулж суух вий. 

	Өөрийнхөө сэтгэлтэй маргаж, бодол юундаа ташуурч

	Өнөөх л нэрийг чинь дуудан шөнийн харанхуйг сэрээх вий. 

	 


Уяхан зуны саруулхан үдэш...

	Уяхан зуны саруулхан үдэш

	Уд модны үүрэглэхийг хараач

	Холын тэнгэрийн хаяа улайрч

	Голын тохой гялтганан байна. 

	Оргил оргилын орой дамжин

	Ойн дээгүүр салхи мөлхөнө. 

	Хөндийд янцгаах дууг сонсоно уу?

	Хүлэг морьд давхиж яваа нь тэр. 

Ариухан цэцгэн хэлхээ чинь анхилуухан агаад амьд...

	Ариухан цэцгэн хэлхээ чинь анхилуухан агаад амьд

	Атархан түрүү болгоныг нь тансагхан үнэр таатай

	Атираат бужгархан үс чинь өтгөн мөртөө гоёмсог

	Ариухан цэцгэн хэлхээ чинь анхилуухан агаад амьд

	 

	Ариухан цэцгэн хэлхээ чинь анхилуухан агаад амьд

	Алагхан нүдний чинь харц алж ч мэдэхээр хүчтэй

	Аальхан бүсгүй чамайгаа хайргүй гэвэл итгэхгүй

	Ариухан цэцгэн хэлхээ чинь анхилуухан агаад амьд

	 

	Ариухан цэцгэн хэлхээ чинь анхилуухан агаад амьд

	Аз жаргал зүрхнээ амархан дамжиж ирнэм. 

	Аялгуу дуу минь дэргэд чинь арай ч цээлхэн гарнам

	Ариухан цэцгэн хэлхээ чинь анхилуухан агаад амьд

Нуур унтаж, харанхуй ой чимээгүй дүнсийнэ... 

	Нуур унтаж, харанхуй ой чимээгүй дүнсийнэ. 

	Лусын цагаан дагина хайхрамжгүйхэн сэлнэ. 

	Өндөр тэнгэрт саран зулзаган хун шиг хөвнө. 

	Өөрийнхөө нүүр царайг уснаа тольдон ажиглана. 

	Бүүдийх галын дэргэд загасчид унтаж хэвтэнэ

	Бүртийн цайх дарвуулын хуниас ч үл хөдөлнө

	Зэгсэн дунд мөрөг загас цойлон булгиж

	Жигдхэн мандалд бидэрлэх долгио түлхэн наадна. 

	Нам гүм... Яльгүй чимээ ч надад тодхон. 

	Намжаа тайван шөнийн анир үл тасарна. 

	Уран гургалдай ч уянга дуугаа аялж л байг

	Усны замгийг лусын дагина ч намилзуулж л байг... 

	 


Аядуухан амьсгал, шивнээ...

	Аядуухан амьсгал, шивнээ

	Алтан гургалдайн жиргээ

	Амгалан горхины

	Аяархан чимээ, мөнгөлөг өнгө

	Шөнийн гэрэл, шөнийн сүүдэр

	Эцэс төгсгөлгүй сүүдэр

	Энхрийхэн царайны

	Элдэв хувирал

	Утаа шиг үүлнээ улаан сарнай

	Хувын гялбаа

	Үнсэлт ч тэр, нулимс ч тэр

	Үүрийн туяа, үүрийн туяа!.. 

	 


Дэгдэн чавхдах нэгэн эгшиг...

	Дэгдэн чавхдах нэгэн эгшиг

	Дэр лүү минь агшнаа нисэн ирнэм. 

	Тэр уянгад зовлонт хагацал

	Тэсгэлгүй хайр дүүрэн байнам. 

	Эцэс сүүлчийн халуухан энхрийлэл

	Эгшиглэсэн юм байлгүй, одоо яах вэ?

	Шуурах шороо гудамжинд босож

	Шуудангийн тэрэг далд орно. 

	Бүгд өнгөрлөө... Хагацлын дуу

	Бүтэлгүй дурлалыг элэглэн шоолно. 

	Дэгдэн чавхдах саруулхан эгшиг

	Дэр лүү минь агшнаа нисэн ирнэм. 

ҮЕРТ ДНЕПР ДЭЭР

	(А. Я. П.-д)

	Үүр хаяарч гэрэлтэхэд, салхи сэвэлзэн хөдөлж

	Өчүүхэн ч чимээгүй долгилох Днеприйн мандал бидэрлэнэ. 

	Өвгөн сэлүүрээ тулан хөвж одох зуураа

	Өөрийн ач хүүг үглэж сурган аашилна. 

	Хөнгөн сэлүүрийн долгио эрэг рүү жирвэлзэн арилж

	Хөвөх завины нь доогуур урсах ус оволзоно. 

	Хөвсийн үлээгдэх дарвуул салхинд аяархан чичгэнэж

	Хөөрөх шувуу адил бид нисэн одно. 

	Алтан шаргал өнгө шиг, цалин цагаан мөнгө шиг

	Ариун үүлс тэнгэрт могой адил мушгирна. 

	Алиалан тоглох Днеприйн өргөн мандал дээгүүр

	Анхилуун сайхан ногоо, усны үнэр сэнгэнэнэ. 

	Салхин тээрэм ард минь харагдахтай үгүйтэй болж

	Саруул ногоон эрэг яльгүй хөхрөн үзэгдэнэ... 

	Савлах завины доогуур жирэлзэх түргэн урсгал

	Сайн хаттай ган шиг хар өнгөөр гялалзана... 

	Уснаа тусан үзэгдэх ой өмнөөс угтнам... 

	Урсгал тунгалаг тохой тийшээ түрэн оржээ. 

	Улиангар модод тэнд чийглэг намуунд ногоорч

	Уд бургас найгаж алимын цэцэг цагаарна. 

	Аглаг ой, долгионуудыг л анхаарч ажих дуучид

	Анир үл тасрах урсгалд үнсүүлж таалуулна. 

	Алтан гургалдайнх лугаа цогтой энхрий дуу

	Агаар тэнгэрт хадан цуурай татна. 

	Элсний шаргал ширхэг, маргад адил нуга

	Эрдэнийн алтан өнгөөр туяаран гялбаж байна. 

	Эргийн зэгсэн дунд нугас чимээгүй холхиж

	Исгэрэн дуулагч цууцаль санаа амар гүйлдэнэ... 

	Энд өнөд үлдэж, амьсгалж, ажиглаж, анирдаж суух сан... 

	
ХУУЧИН ЦЭЦЭРЛЭГТ ХҮРЭЭЛЭН

	Сүүлдэж хоцорсон цэцэгс тэргүүнээ гудайлгаж

	Өвлийн жаврын амьсгалыг тун ч гунигтай хүлээнэ. 

	Сүглэгэр агчийн навчис захаасаа эхлэн улаарч

	Өнгийн сарнай нүцгэрч, вандуй цэцгээ гүвжээ. 

	Гачуурын бараан төгөлд үүрийн туяа тусахуй

	Шувууд баясан догдолж дуугаа үл дуулна. 

	Ганцхан зана бялзуухай л нэгэн хэмээр жиргэж

	Шулганагч хөх бух бухимдал төрмөөр исгэрнэ. 

	Ганганы дээр үзэгдэх сэрүүн асарт орохуй

	Саваргүй хоёр арслан шатан дээр нь тааралдана. 

	Гаднын хүмүүсийн эрээчсэн арилах шахсан нэрс

	Шавааралдаж давхарласан хэвээр нүднээ эрээлжлэн үзэгдэнэ. 

	Ургаа өндөр нарсыг дэргэдээс нь ажиглаж харахад

	Хөдөлгөөнгүй зүмбэрлэх титэм нь эгц хана шиг санагдана. 

	Уруйн усанд идэгдсэн уулын нарийн жим

	Хөврөх шар могой шиг хөндий хүртэл мушгирна. 

	Үүлэн хөшгийн цаанаас наран шагайж гийгүүлэхэд

	Хурын гялбаа шиг цацраг нь хөндий талыг ивээнэ. 

	Үсчин оргилох булаг цөөрөмд цутган нийлж

	Хулд загас замагтаа хөдлөхгүй байхыг харнам би. 

	Би ганцаараа. Ард минь хэн ч үгүй. 

	Сэтгэлд гуниг төрж, алсыг мэрийн хараачилна. 

	Билгүүн цэнхэр тэнгэр шиг нарсан төглийн цаана

	Сэлүүн авч энэрэлгүй тэнгис цалгин байна. 

	Тэртээ дээр дарвуул цахлай шиг цайрна

	Арилан одохыг нь хүлээвч амар үл далдирна. 

	Тэнэн холдох үүлний сарнисан иржгэр мөр шиг

	Алгуурхнаар гүдгэр даган элэн хальж одно. 

ЗӨГИЙ

	Үйл гуниг, залхуу намайг үрэх нь. 

	Орь ганцаар амьдрах тун ч тусгүй. 

	Өр зүрх минь өлбийж, өвдөг үе минь суларна. 

	Анхилуун голт борын түрүү бүхэнд

	Адтай дуулж зөгий асна. 

	Цэлгэр талд гарах сан би

	Эсвэл бүр ой руу одох сон... 

	Цэнгэж явахад минь алхам тутамд

	Цээжин дотроос цог төөнөх шиг

	Элэг зүрх улам хүндэрнэ. 

	Цэглэе! Уйтгар гунигтайгаа энд хагацъя. 

	Ядарсан монос нойрсон байнам

	Цэх дор нь ахиад л зөгий! 

	Цэцэгт дүнгэнэнэ үү, чихэнд жингэнэнэ үү

	Ялгаж үл чаднам. 

	
ОЙ

	Хаашаа ч харлаа гэсэн

	Харанхуй шугуй хөхрөн үзэгдэж

	Гэгээн өдөр эрхээ алджээ. 

	Хаа холд сүх хангинаж

	Гэдгэнүүр тоншуул ойрхон балбана. 

	Хөл дор минь хагд ялзарч

	Хөглийх хожуул, боржин харлаж

	Саарал туулай хяран хэвтэнэ. 

	Хөвд ургасан нарсан дээр

	Сагсгар сүүлт хэрэм дүүлнэ. 

	Зам зэрлэгшин балран арилж

	Замаг болсон гүүр ойчиж

	Усанд эвдрэн хажуулдан унажээ. 

	Засмал туурайд нь тах хадсан

	Унаа морь явалгүй уджээ. 

Өтгөн далдууны дор юутай сэрүүхэн...

	Өтгөн далдууны дор юутай сэрүүхэн

	Үд дундын халуун нэвтэрч үл чадна. 

	Олон мянган анхилуухан дэвүүр

	Орой дээрээс минь сэвж байна. 

	Нозоорсон агаар алсад гялалзан

	Нойрмоглох лугаа дайвалзан байна

	Царцаа дэвхрэгийн цуцахгүй давтах

	Царгиа дуунд үүргэлмээр болно. 

	Утаанд яльгүй дарагдсан юм шиг

	Уужим тэнгэр цэнхэртэн байна. 

	Амарлингуй байгалийн мөрөөдөл шиг

	Атираат үүлс хөвөн одно. 

	
ҮДШИЙН ТАЛ

	Улаан өнгөөр туяарах үүлс бөөгнөрөн хуралдана. 

	Уужим тал шүүдэртэй эрхэлж хэвтэхийг хүснэ. 

	Улаачийн тоос гурван давааны чанад замхарч

	Уянга дуу нь сүүлчийн удаа хангинан сонстоно. 

	Энэ хөндийд орон байр ер харагдахгүй

	Эгшиг дуу, гал алсад үзэгдэх үндэсгүй! 

	Эрэггүй тэнгис шиг тэнүүн тал л дангаараа үргэлжилнэ. 

	Энгүй талбайд тариа будаа долгилон найгана. 

	Үүлсийн цаанаас тал нь цухуйсан саран авхай

	Өдрөөр энд гэрэлтэн гийгүүлж үл зүрхэлнэ. 

	Сахалт цох нисэн ирээд ууртай дүнгэнэнэ. 

	Сар шувуу жигүүрээ дэлгэж элэн халина. 

	Алтан тороор тариан талбай өвч хучигдаж

	Алсад дуугарах бөднийн чимээ бүдэгхэн сонстоно. 

	Аядуухан өнгөөр цууцаль шувуу хяхтнан исгэрэхийг

	Ариухан шүүдэр дунд би сонсож зогсоно. 

	Үдшийн бүрийд сониучхан харц хуурагдан хоцорч

	Үлээх салхин бүлээн агаарт сэрүү татуулна. 

	Уудам огторгуйд тунгалаг саран, одод гялалзана. 

	Урсгал гол шиг тэнгэрийн заадас цайран гэрэлтэнэ. 

Хараацай тэнгэрт жирэлзэн жиргэж...

	Хараацай тэнгэрт жирэлзэн жиргэж

	Хан тэнгэрийн тунгалагхан хаяа

	Маргад эрдэнийн өнгөөр гэрэлтэх нь

	Маргааш цэлмэг байхын шинж. 

	Хөлөг онгоцнууд тохойд зүүрмэглэж

	Хөвсийх далбаа нь яльгүй чичгэнэнэ. 

	Тэнгэр огторгуй алслан одож

	Тэнгисийн хязгаар араас нь дагажээ. 

	Өдөр өнгөрлөө гэж хэлэхээргүй

	Шөнө боллоо гэж ярихааргүй

	Тийм сэмхнээр сүүдэр арилж

	Тийм нууцхнаар гэрэл оджээ. 

	
АНХНЫ МАЙ ЦЭЦЭГ

	Ай, май цэцэг минь! Цасан дороос чи

	Алтан нарны цацраг тосон өндийжээ. 

	Анхилуухан, цэвэрхэн дэлбээ чинь

	Ариухан бүсгүй шиг энхрийхэн байнам! 

	Анхны цацраг шиг юутай хурц чи! 

	Амтлаг зүүд чинь юутай олон янз! 

	Асан бадрах хаврын бэлэг болсон чи

	Алдрах сэтгэлийн дур булаанам! 

	Анх удаа юунаас ч болсноо мэдэлгүй

	Алдрайхан бүсгүй ингэж л санаа алддаг юм. 

	Амьдрал нь элбэг дэлбэг болохоор

	Амьсгал нь ч ийм дөлгөөхөн байдаг юм. 

	 

	[image: зурах-г агуулсан зураг

AI-generated content may be incorrect.]

	
Хараацай буцан оджээ... 

	Хараацай буцан оджээ. 

	Харин өчигдөр үүрээр

	Хар турлиах сүрэглэж

	Тэр уулын дээгүүр

	Тор шиг жирвэлзэж байсан. 

	Одоо гадаа хав харанхуй

	Оройноос эхлээд нойр хүрнэ.

	Хатсан навчис хөглөрнө. 

	Харанхуй шөнөөр салхи

	Хавтаст цонхыг минь балбана. 

	Хүйтэн жавар, цасыг

	Хүлээж угтахдаа баярлана би!

	Айсан мэт гунганаж

	Алс өмнө зүг рүү

	Аянчин тогоруунууд ниснэ. 

	Аргагүйн эрхэнд гарна

	Асгаруулан уйлмаар бодогдоно! 

	Өргөн талыг хараачлахад

	Өвс хамхуул хийсэж

	Өнхрөх бөмбөг шиг цойлно. 

ТЭНГИСИЙН БУЛАН

	Ахиад л гурав дахь шөнөө жалгын цаадах толгод дээр

	Ардаг хүлэг минь чимээрхэг замаар товолзуулан алхална. 

	Ахиад л гурав дахь шөнөө хөгшин удыг орхиж

	Алс тэнгисийн булан руу өөрийн эрхгүй харна би. 

	Алсад сааралтан будагнах утааны цаана замхарч

	Арвин толигор мандал нь мөнгөлөг өнгөөр гэрэлтэнэ. 

	Анир хүлээх сонор, чих шиг соргог унтавч

	Амьсгалах чимээ ч чулуун дунд нь үл дуулдана. 

	Адын хүч эрчлэх гялбаа руу сэтгэлийг минь татнам... 

	Аальхан бүсгүйн шөнийн үг юутай гайхамшиг! 

	Алиалах голууд чинь хэчнээн янзын эгшгээр мэндэлнэ вэ! 

	Амар мэндэд нь хэчнээн энхрийлэл, гэрэл мэдэгдэнэ вэ! 

	Ай, юутай сайхан шөнө вэ? Аргамаг минь чимээгээ аяд! Хаашаа яарна вэ?

	Амарч нойрсохоо мартан, үүр цайлгасан ч баярлана, би! 

	
СОВИН

	Уужим саруулхан агаад бүрэнхий болох болоогүй.

	Ус ч тэр, тэнгэр ч тэр утаанд байх шиг үзэгдэнэ. 

	Өтгөн үүлсийн ягаан долгион л ганцхан

	Өрнөөс дорно руу залхуутай хөвөрнө. 

	Саруулхан намууханд сонорхон чихээр чи

	Сандрал түгшүүрийн чимээг сонсон мэдэрчээ. 

	Тэртээд эргэлдэгч цахлай шувуу байц зорин

	Тэнгисийн дээгүүр нисэн одох нь тэр юм. 

	Аймшигтай шөнө болох нь, ширүүн ч шуурга босох нь

	Агаар тэнгэр, газар харанхуйд нийлэн сүлрэх нь... 

	Энэ хавьд маргааш тэнгисийн буурал давлагаа

	Эвдэрсэн хөлгийн хэмхэрхийг эрэг дээр гаргаж шидэх нь

	
ҮДЭШ

	Тунгалагхан гол хангинах ч шиг

	Бүрэнхий нуга жингэнэх ч шиг

	Аниргүй төглийн дээгүүр гэрэлтэх ч шиг

	Алсын эрэг дээр туяарах ч шиг. 

	Үдшийн бүрийд тахирлах гол

	Өрнийн холыг зорин урсана. 

	Алтан шаргал туяа цацруулан

	Ариун үүлс утаа шиг сарнина. 

	Өндөрлөг дээр халуун ч шиг, сэрүүн ч шиг

	Өдрийн уухиа шөнийн амьсгалд байнам

	Гэлээ ч цэнхэр ногоон галаар

	Гэрэлтэх гялбаа бүлээцүүлэн ээнэм. 

	
УД ХУС ХОЁР

	Умрын хус сэтгэлд дотно сон. 

	Уйтгар дүүрэн уруухан төрх нь

	Чимээгүй булшны үг шиг л

	Чин зүрхний гал бөхөөнөм. 

	Уд модны урт навчис

	Усны мандалд хийсэн унасан ч

	Сэртхийлгэн сэрээх зүүдтэй минь эвсэж

	Сэтгэлээс удтал гардаггүй билээ. 

	Уугуул нуга, төрөлх төгөлдөө

	Усан нулимсаа нууцхан унагаж

	Уйтгар зовлонгоо тэр хуснууд

	Умрын салхинд л шивнэн хэлнэм. 

	Ганцаардаж уйдсандаа бүх л дэлхийг

	Гаслант эх орноо хэмээн

	Унжгар уд доош тонголзон

	Урт мөчрөө нэвсийтэл унжуулна. 

УДГАН ЦАРС

	Нэг нэгнийхээ араас цэнхэртэн

	Нэн өргөнөөр хагас хүрээлэн

	Ач гуч нар чинь оджээ! 

	Ургасан тэр л газартаа

	Унах сүүдрээ тусган

	Адайр өвгөн, чи юунд л эргэлдсээр байна вэ?

	Үл үзэгдэх зовлонд чинь

	Үнэхээр ширүүн гасланд чинь

	Эцэс төгсгөл ирэх нь үү?

	Аль эсвэл он жил үүрд

	Айхавтар цагийн ширүүн гараар

	Эгцхэн титмийг чинь зулгаасаар л байх нь уу?

	Илжирсэн холтос чинь ховхорч унасан ч

	Идэр залуугийн тэнхээ чинь янзаар. 

	Ижилхэн настай өвгөн баатар чинь

	Эрт зэвэрсэн хуягтай ч гэлээ

	Эмтэрч мохсон илдтэй ч гэлээ

	Эрин цагаас хоцроогүй л байна. 

	Орчин тойронд үл үзэгдэх замаар

	Он онд улам цаашлан

	Салаа үндэс чинь алслан яргана.

	Тоймгүй тахир үндэсний чинь хооронд

	Толгодын цэнхэрхэн цэцэг үүрлэн

	Саруул талыг зоримог ширтэнэ. 

	Хаврын урь мөсөн баринтгийг хэмхчин

	Хуй салхи хатсан навчсыг чинь

	Царсан ой руу хийсгэх үед

	Олон тэр л навчсын элэнц хуланц

	Орь ганцаар амьд гэсэн мэдээг

	Ач гучдаа чи илгээнэ дээ. 

ХАНАН ЗУУХНЫ ДЭРГЭД

	Гэгээ тасарч, бөхөх цогоос

	Гэрэлт оч үсчинэ. 

	Улаахан намуу цэцэг дээр эрвээхэй л

	Уран далавчаа ингэж дэвдэг юм. 

	Алаг тарлан үзэгдлийн цуваа

	Алжаасан харцыг тайвшруулан татна. 

	Ямар нь ч үл ялгарах царайнууд

	Яг л үнс чандруу дундаас үзэгдэнэ. 

	Өнгөрсөн жаргал, гуниг

	Өнөө эелдэг, энхрийхэн болно. 

	Харамсмаар бүхэн хэрэггүй гэж

	Харин сэтгэл худал хэлнэ. 

	
УСАН ОНГОЦОН ДЭЭР

	Ниснэм! Газар дэлхий минь

	Харах нүднээс будантан далдарна. 

	Нийцэж дасаагүй хэмнэлээр

	Нэлэнхий цагаан давлагаа оволзуулан

	Харь орчин савчин доргино. 

	Өр зүрх чичирнэ, сэтгэл ч түгшинэ. 

	Тэнгисийн тэртээх гэрэл ч хэрэггүй.

	Үл үзэгдэх хүчээр

	Өөрийн эрхгүй аваачсан

	Тэр л газар сэтгэл эзэмдэнэ. 

	Ард хоцрох дэлхийгээ

	Будан дунд үлдээж

	Агаарын далайд усан онгоцгүй

	Арилж одох тэр л өдөр

	Бухимдах сэтгэлд минь орно. 

	
ИТАЛИ ОРОН

	Итали минь, чи намайг хуурчээ! 

	Их л удаан чамайг санасан би.

	Хүсэж мөрөөдсөнөөс минь шал өөрөөр

	Хүнийрхүү хөндий угтлаа, чи. 

	Хайртай төрхөө атар талд чинь

	Харин дахиад амилуулж чадсангүй. 

	Умрынх болохоороо би ойн шуугиан

	Ургамал ногооны чийгт дуртай. 

	Үр хүүхдийн чинь шившигт уналт

	Үгүйрлийг үзээд цочирном, гэвч

	Хатуухан хэлцээгээ мартаад, би

	Хааяахан чамтай дахиад л эвснэм. 

	Эвдэрсэн балгас, цэцэрлэгийн чинь нэгтээ

	Агшин зуур ичих минь цөөнгүй. 

	Яруухан Сивиллийн чинь сүлд дууллыг

	Яг ганцаараа сонсох шиг санагдана. 

	Ийм л агшинд харийн тэнгэр

	Их хүчээр сэтгэл сэрхийлгэнэ.

	Гандаж гундсан ч үзэсгэлэнтэй чиний

	Ганьхарсан ч, бардамхан харцыг чинь хайрланам. 

	Жин үдийн халуунд эрхлэн

	Жирэлзэн гүйлдэх гүрвэлийг чинь хайрланам. 

	Хөглөрөх ороонгод дарагдаж хоцорсон

	Хөрөг шүтээнийг чинь эвдэрхийг хайрланам. 

Өмнөдийн шөнөөр, нуруулдсан өвсөн дээр...

	Өмнөдийн шөнөөр, нуруулдсан өвсөн дээр

	Өндөр тэнгэр ширтэн хэвтлээ. 

	Эвсэг, сэргэлэн оддын чуулга

	Эргэн тойронд анивчин түглээ. 

	Орчлон хорвоо бүдэгхэн зүүд шиг

	Ор сураггүй алга болно. 

	Очих диваажингийн анхны хүн би

	Орь ганцаар шөнөтэй золгоно. 

	Огторгуйн гүн рүү би давхина уу,

	Оддын цуваа над руу хурдална уу?

	Оёоргүй гүнд би дүүжлэгдээд

	Ойчихгүй тогтож байх шиг санагднам.

	Агшин бүрд би өөрөө

	Эргэж чадахгүйгээр живж байгаа

	Энгүй тэнгэрийн гүн ёроолыг

	Эмээж түгшсэн харцаараа хэмжнэм. 

	
ХАВРЫН БОРОО

	Цонхоор гэрлээ тусгасан хэвээр

	Үүлэн чөлөөгөөр наран шагайна. 

	Цовоо болжмор элсэнд умбаж

	Өдөт далавчаа дэрвүүлэн сэгсэрнэ. 

	Агаар тэнгэр, газрын хооронд 

	Асарлах хөшиг савлан хөдөлнө. 

	Аглаг ойн чөлөө цаана нь

	Алтан тоосонд дарагдаж үзэгдэнэ. 

	Аадрын түрүүч цонхонд цацарч 

	Анхилуун бал царснаас үнэртэнэ. 

	Цэцэрлэгт унах бороон дусал 

	Цэвэрхэн навчсыг бөмбөрдөн нүднэ.

	 


ТАВДУГААР САРЫН ШӨНӨ

	Энэ шөнө юутай сайхан! 

	Энхрийлэл юутай таатай! 

	Ээлтэй шөнийн хязгаар чамдаа би баярлалаа! 

	Танан цагаан мөс цас, жавраас нисэн гарсан 

	Таван сар чи юутай сэргэлэн, юутай өнгөлөг! 

	Энэ шөнө юутай сайхан! Эрхэс одод бүгдээрээ 

	Элэгсэг дотноор ахиад л сэтгэлийг минь агшнаа харнам 

	Агаарт уянгалах алтан гургалдайн жиргээтэй хослон

	Аюул түгшүүр, хайр дурлал эгшиглэн түгнэм 

	Хуснууд хүлээнэ, навчис нь гэрэлтэж 

	Наалинхайтаж ирмээд нүд баясгана. 

	Модод сэрвэлзэнэ. Шинэхэн бэрийн гоёл

	Сэтгэлд таатай ч, бас биед наалдахгүйн адил сэрвэлзэнэ. 

	Ай даа, шөнө минь, чиний царай хэзээ ч тэр

	Аятай эвтэйгээр, бодитойгоор намайг уярааж чадаагүй!

	Ахиад л би чам руу өөрийн мэдэлгүй дуулсаар

	Алхлан явж очих маань сүүлчийнх ч болох магадгүй

ДУУЧИН БҮСГҮЙД

	Уйтгар гуниг төглийн цаадах саран шиг байдаг

	Уянгалагч алс руу зүрхийг минь хөтлөөч. 

	Хангинах энэ л эгшиг, халуун нулимсанд чинь уясан 

	Хайрын инээмсэглэл намуухан гэрэлтэнэ. 

	Ай, үр минь! Үл үзэгдэх жирвэгэнээн дунд 

	Ая дуунд чинь итгэх юутай хялбар

	Дэвэх жигүүрийн ирвэгэнэх сүүдэр лугаа 

	Дээшээ, бүр дээшээ мөнгөлөг замаар хөвнөм. 

	Харанхуй шөнөөр тэнгисийн тэртээ үүр гийх шиг 

	Хаа хол хоолой чинь гэрэлтсэнээ бөхнөм. 

	Хаанаас ч юм гэнэтхэн, би ойлгохгүй нь

	Хангинах сувдын чимээ гарнам. 

	Уйтгар гуниг инээмсэглэл шиг намуухан байдаг 

	Уянгалагч алс руу зүрхийг минь хөтлөөч дээ

	Дэвэх жигүүрийн ирвэгэнэх сүүдэр лугаа би 

	Дээшээ, улам дээшээ мөнгөлөг замаар цахилнам. 

	 

	[image: зурах, clipart, шугам зураг-г агуулсан зураг

AI-generated content may be incorrect.]

	
НОХОЙТОЙ ГӨРӨӨЛӨХҮЙ

	Тарлан талбайгаас буудайгаа хурааж дууслаа л

	Тархан бэлчих адуу мал тэнд дүүрлээ л

	Цэцэрлэг дэх далдуу модод чимээ алдлаа л

	Цэнхэр тогоруу дээгүүр нь алсыг зорин зэллэлээ л 

	Өчигдөр үүрээр шатны дэргэд анх удаа

	Үдшийн бороо од болон хөлдөж эхэлсэн. 

	Эрэмгий хурдан Донын хүлэгтээ эмээл тохож

	Эвэр бүрээгээ үүрэн гарах цаг болжээ

	Тал руу давхия! Тал руу давхия! 

	Ташууд ургасан алаг тарлан ой мод

	Алаг хөвчийн бяцхан чөлөө, ногоон толгодыг 

	Анчин хүмүүс гярхай харцаараа ажиглан самнана. 

	Аль эрт оройноосоо нүцгэрсэн улиасны төгөл

	Алс тэртээд улам шигүүрч улааран байна. 

	Урт хөндийн нугачаа дээгүүр сааталгүй сонстох 

	Уянгат бүрээ, нохдын боргох чимээ хүлээнэ. 

	Өчигдөр бид чонын үүр олсон юм. 

	Өнөөдөр гөрөө маань хэр бүтэлтэй болох бол?

	Хөл дороос тэгтэл борхон туулай дэгдлээ

	Хөг нь өнгөрлөө, бүх юм балрах нь тэр. 

	«Урдуур нь амд! Нохдоо буцаа!» гэж хашхирцгаана. 

	Улаан оройтой малгай нь тэртээд гялалзан далдарна. 

	Уурссан нохдын боргон хуцах дууг 

	Угтан авч гүн ой цуурай хадаана. 

ЦЭЦЭГ

	Цайдам талд малын чимээ дуулдана. 

	Бутан дунд бялзуухай дуугаа дуулна

	Цайран харагдах алимын цэцэрлэгээс 

	Таатай сайхан үнэр анхилна. 

	Анхилуун үнэртэй тоосонд хучигдсан

	Аранзал улаан үрээ гүвж

	Хавар шигээ цэвэрхэн цэцгүүд

	Хайрын уйтгарт автан ширтэлцэнэ. 

	Сарнайн найз, цэцэгсийн эгч, чи

	Сайхан нүдээрээ өөдөөс минь хараач. 

	Амьдралын мөрөөдөл сэвэлзүүлэн үлээгээч. 

	Ая дуугаа зүрхэнд минь үлдээгээч. 

Цайрах гудамжны дагуу хөлийн чимээ сонстоно...

	Цайрах гудамжны дагуу хөлийн чимээ сонстоно.

	Алсад гэрэл үзэгдэнэ. 

	Цас мөс болсон ханан дээр

	Ариун болор гялалзана

	Хөмсөг, сормууснаас нүд рүү минь

	Саа мөнгөн унжлага санжина. 

	Хүйтэн шөнийн нам гүм байдал

	Санаа сэтгэл эзэмдэнэ. 

	Салхи намдаж бүгд чимээгүй болоход

	Жаахан ч гэлээ дугхийх гэтэл

	Сайхан агаар хүртэл өөрөө

	Жаварт осгохоос айнам. 

	
МАНДАРВАА ЦЭЦЭГ

	Өчигдөр орой нар хэвийн улаарч байхад

	Мандарваа цэцгийн чинь дундуур би явлаа. 

	Өнгөлөг тэр цэцгийн түрүү бүхэн нь

	Магад амьд мэт сайхан байлаа. 

	 

	Хилэн сормуусаа дорогш хандуулсан 

	Хэчнээн ч янзын энхрийхэн, цогтой

	Бас жавхлантай, уйтгартай,

	Баясгалантай цэцгүүд инээмсэглэн байв даа! 

	 

	Эндхийн аялагхан нам гүмд

	Эргэн санах зүйл нь эцэс төгсгөл үгүй

	Харин өнөөдөр өглөөний жаварт

	Хайрагдан, даарч чичрэн байна,

	 

	Гэхдээ л урьдынх шигээ ахиад л

	Гэгэлгэн сэтгэлийг минь далдуур татнам. 

	Яагаад ч юм, гундаж гудайсан цэцгийг харахад

	Яльгүй гэмшил надад төрнөм

	
ХУУЧИН ЗАХИДАЛ

	Өнө эрт мартагдаж, өлөн тоосонд дарагдсан

	Өнөөх л танил бичиг өмнө минь ахиад хэвтнэм. 

	Сэтгэлийн шаналгаат цагт эрт гээсэн бүхнийг минь

	Сэргээж, агшин зуур амилуулан босгоном. 

	 

	Ичгүүрийн галд шатах миний харц ахиад л

	Итгэл найдвар, хайр дурлалыг олж үзнэм. 

	Өрөвч сэтгэлийн үгний гандаж гундсан угалз хээ

	Өр зүрхний цусыг хацар луу минь туунам. 

	 

	Сэтгэл санааны минь өвөл, хавар болсон

	Сайн, муу үггүй гэрчүүд минь та нар л намайг шийтгэсээн. 

	Хагацан салах тэр л аймшигт агшинд байсан шигээ

	Хавтай залуу, ариун хэвээр байнам, та нар,

	 

	Харин тэгэхэд би энэ ертөнц дээр

	Хайр дурлалаас өөр сайхан юм бий гэсэн 

	Хажуугийн хүний үгэнд хамаагүй итгэсэн билээ л! 

	Үүнийг бичиж байсан гарыг чинь ууртайгаар түлхээд

	Үүрд мөнхийн хагацлаар өөрийгөө шийтгэж орхиод

	Өр зүрхэндээ мөс тээсээр алсыг зорьж билээ л.

	 

	Харин одоо урьдынх шигээ нигүүлсэнгүй инээмсэглэсээр

	Хайрын тухай шивнэж, нүдийг минь ширтэх хэрэг юун?

	Аргадаж уучилсан дуу ч сэтгэлийг сэхээн амилуулахгүй

	Асгарах халуун нулимс ч энэ мөрүүдийг арилгахгүй

	 

	[image: зурах, шугам зураг-г агуулсан зураг

AI-generated content may be incorrect.]

	
ХҮҮХДЭД ӨГҮҮЛСЭН ЭРВЭЭХЭЙН ҮГ

	Цэцэгс надад толгой дохин тонголзоно. 

	Анхилуухан бут мөчрөөрөө даллана. 

	Чи тэгтэл торгон тор барин 

	Араас минь юунд нэхэн хөөнө вэ?

	Хаврын эхэн сард мэндэлсэн 

	Хайртай эрвэгэр үр нь билээ би. 

	Алтан нартай наадаж ганц ч өдөр атугай

	Амьдын жаргал эдлүүлж хайрлаач дээ. 

	Наран жаргахад түүний гялалзах цацраг 

	Алс баруунаа алга болно. 

	Нэгэн цагт би горхиноо сэмхэн унана. 

	Аясхан урсгал намайг авч одно. 

	 

	
Энэ өглөө, энэ хөгжөөн...

	Энэ өглөө, энэ хөгжөөн

	Энэ өдрийн гэрлийн хүч

	Энэ цэнхэр тэнгэр,

	Энэ шуугиан, энэ цуваа

	Энэ шувууд, энэ сүргүүд

	Энэ цээлийн шулганаан. 

	Энэ уд, энэ хус

	Энэ усан нулимс шиг дусал

	Энэ навч шиг өрвөлөг,

	Энэ уул, энэ хөндий

	Энэ шумуул, энэ зөгий

	Энэ наргиан, исгэрээн,

	Энэ сүүдэргүй үүрийн туяа

	Энэ шөнийн суурины амьсгал

	Энэ миний нойргүй хоносон шөнө,

	Энэ хэвтрийн илч, манан

	Энэ жиргээн, энэ нүргээн

	Энэ бүгд хавар. 

	 


Ихээсээ багаа хүртэл...

	Ихээсээ багаа хүртэл

	Энэ ертөнц гуа сайхан. 

	Эхэлсэн газрыг нь харин

	Эрж хайгаад хэрэггүй. 

	Үзүүр төгсгөлгүйг бодвол

	Өдөр, зуун гэгч юу юм бэ?

	Хүн хэдийгээр мөнх биш ч

	Мөнх бүхэн хүнлэг билээ л. 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1988 оны хэвлэл “А. А. Фет, А. Н. Майков, И. С. Никитин: ЖИМБҮҮР” номын Өмнөх үг

	 

	Байгалийг хайрлан хамгаалагч, ой модны бурхан Паныг бүтээсэн гэж эртний грекчүүдийн итгэдэг байсан жимбүүр нь ойн горхины цовоо дуу шиг эгшигтэй билээ.

	Урлаг, байгаль хоёрыг аялгуут жимбүүр нэгтгэсэн шиг энэ найрагчдын аль ч шүлэгт байгаа эх орон, газар нутаг, үзэсгэлэн төгс байгаль дэлхийгээ бахархан хайрласан эгшиг уянга нь энэхүү өөр хоорондоо адилuүй найрагчдыг нэгтгэдэг ажээ.

	 


1988 оны хэвлэлийн Хэвлэн нийтлэлийн мэдээлэл

	А. А. Фет

	А. Н. Майков

	И. С. Никитин

	 

	ЖИМБҮҮР

	(Сургуулийн дунд, ахлах насныханд)

	 

	БНМАУ. АБЯ-ны Сурах бичиг, сэтгүүлийн нэгдсэн редакц

	Улаанбаатар. 1988

	 

	84.3Р

	Ф—45.5

	 

	VII-3

	854—86—14

	 

	Орчуулагч Д. Даваа

	Редактор Б. Пүүшил

	 

	Зураач Д. Загдсүрэн

	Уран сайхны редактор П. Оюунцэцэг

	Техник редактор Г. Шаалай

	Хянагч Д. Баттулга, Д. Ариунжаргал

	 

	За № 15

	ХГ № 14/88

	 

	Өрөлтөд 1988 оны 3 сард орж 

	Хэвлэлтэд 1988 оны 7 сард шилжиж 

	3000 хувь хэвлэв. 

	 

	Цаасны хэмжээ 84X108/32

	Хх 2,5

	Хнх 2,92 

	Тх 3,23

	 

	Үнэ 1 төг 30 мөн

	 

	БНМАУ. АБЯ-ны Сурах бичиг, сэтгүүлийн нэгдсэн редакцын газар. 

	Улаанбаатар 46. Их сургуулийн гудамж №3

	 

	Ардын армийн СХ-ийн хэвлэх үйлдвэрт хэвлэв. 

	Партизаны гудамж 2.

